
Munibhih Kritam 5 Shiva Stotram

మునిభిః కృతం ౫ శివస్తోత్రమ్

(బ్రహ్మాదయ  ఊచుః)
బ్రహ్మాదీనాం  చ దేవానాం దుర్విజ్ఞేయాని  తే హర ।
అగతిం తే న జానీమో గతిం నైవ  చ నైవ  చ ॥ ౩౫॥
విశ్వేశ్వర మహాదేవయోఽసి సోఽసి నమోఽస్తు తే ।
స్తువన్తి  త్వాం మహాత్మానో దేవదేవం మహేశ్వరమ్ ॥ ౩౬॥
నమో భవాయ భవ్యాయ భావనాయోద్భవాయ చ ।
అనన్తబలవీర్యాయభూతానాం పతయే నమః ॥ ౩౭॥
సంహర్త్రే చ పిశఙ్గాయ  అవ్యయాయ వ్యయాయ చ ।
గఙ్గాసలిలధారాయ  ఆధారాయ గుణాత్మనే ॥ ౩౮॥
త్ర్యమ్బకాయ  త్రినేత్రాయ   త్రిశూలవరధారిణే  ।
కన్దర్పాయ హుతాశాయ నమోఽస్తు పరమాత్మనే ॥ ౩౯॥
శఙ్కరాయ వృషాఙ్కాయ గణానాం పతయే నమః ।
దణ్డహస్తాయ  కాలాయ పాశహస్తాయ వై నమః ॥ ౪౦॥
వేదమన్త్రప్రధానాయ   శతజిహ్వాయ వై నమః ।
భూతం భవ్యం భవిష్యం చ స్థావరం  జఙ్గమం  చ యత్ ॥ ౪౧॥
తవ దేహాత్సముత్పన్నం దేవ సర్వమిదం జగత్ ।
పాసి హంసి చ భద్రం  తే ప్రసీద  భగవంస్తతః ॥ ౪౨॥
అజ్ఞానాద్యది  విజ్ఞానాద్యత్కిఞ్చిత్కురుతే  నరః ।
తత్సర్వం భగవానేవ కురుతేయోగమాయయా ॥ ౪౩॥
ఏవం స్తుత్వా తు మునయః ప్రహృష్టైరన్తరాత్మభిః    ।
యాచన్త తపసాయుక్తాః పశ్యామస్త్వాం యథాపురా ॥ ౪౪॥
ఇతి శ్రీలిఙ్గమహాపురాణే   పూర్వభాగే ఏకత్రింశాధ్యాయాన్తర్గతం 

మునిభిః కృతం శివస్తోత్రం  సమాప్తమ్ ।

లిఙ్గపురాణ  ।పూర్వభాగ । అధ్యాయ ౩౧/౩౬-౪౩॥

